
Sidang Jemaah yang dirahmati Allah,
Bertakwalah kepada Allah SWT dengan melaksanakan segala perintah-Nya dan
menjauhi segala larangan-Nya. Bersesuaian dengan tema sambutan Maal Hijrah Tahun

1442H, khutbah pada hari ini bertajuk “Ummah Rabbani, Negara Harmoni”.

Sidang Jemaah yang dirahmati Allah,

Semalam kita telah pun memasuki Tahun Baharu Hijrah 1442. Hijrah dari segi bahasa
bererti perpindahan dari satu tempat ke tempat yang lain. Dari segi istilahnya pula hijrah
bermaksud berpindahnya Rasulullah SAW daripada Mekah menuju ke Madinah. Begitu
juga yang dilakukan oleh sahabat Baginda. Perpindahan ini kerana semata-mata agama
dan bukan membabitkan laba dan keuntungan duniawi. Hijrah Nabi SAW bukan
bermaksud melarikan diri atau pelarian. Hijrah merupakan perintah dari Allah SWT yang
wajib dilaksanakan oleh Rasulullah SAW. Rasulullah SAW diperintahkan untuk berhijrah

bagi menyebarluaskan ajaran Islam.

Jika kita menekuni pengajaran dari hijrah ini, kita akan mampu membentuk diri kita
menjadi insan yang rabbani. Sebuah hadis yang diriwayatkan oleh Imam al-Bukhari:

Mafhumnya: “Nabi SAW dilantik menjadi rasul pada usia 40 tahun dan Baginda tinggal
di Makkah selama 13 tahun (dalam menyampaikan dakwahnya). Kemudian, Baginda
menerima wahyu daripada Allah SWT dan diperintahkan agar berhijrah. Maka Baginda
SAW berhijrah dan menetap di sana selama 10 tahun lalu wafat ketika berusia 63

tahun.” (Hadis riwayat al-Bukhari)

Hijrah Rasulullah SAW sebenarnya berkonsepkan ibadat kepada Allah SWT. Maka ia
mesti berpangkal niat semata-mata kerana Allah SWT sebagaimana hadis:

Mafhumnya: “Sesungguhnya setiap amalan berdasarkan niat dan sesungguhnya setiap
orang mengikut yang dia niat. Maka sesiapa yang hijrahnya kepada Allah dan Rasul-Nya
maka hijrahnya kepada Allah dan Rasul-Nya, dan siapa yang hijrahnya kerana dunia
untuk dia dapatinya atau perempuan untuk dikahwininya, maka hijrahnya mengikut apa
yang dia hijrah kepadanya” (Hadis riwayat Imam al-Bukhari dan Muslim)

Sidang Jemaah yang dirahmati Allah,

Insan rabbani ialah mereka yang memiliki ilmu, keimanan yang tinggi, dan beramal
dengannya, serta menyampaikan ilmu tersebut kepada orang lain. Hal ini sebagaimana
terkandung dalam firman Allah SWT, melalui Surah ali ‘Imran ayat 79 yang bermaksud:
“Tidaklah patut bagi seseorang manusia yang Allah berikan kepadanya Kitab agama dan
hikmat serta pangkat Nabi, kemudian dia tergamak mengatakan kepada orang ramai:
"Hendaklah kamu menjadi orang-orang yang menyembahku dengan meninggalkan
perbuatan menyembah Allah". Tetapi (sepatutnya dia berkata): "Hendaklah kamu
menjadi orang-orang Rabbaniyin (yang hanya menyembah Allah Taala - dengan ilmu
dan amal yang sempurna), kerana kamu sentiasa mengajarkan isi Kitab Allah itu, dan

kerana kamu selalu mempelajarinya.”

Allah SWT juga berfirman:

Maksudnya: “Kamu (wahai umat Muhammad) adalah sebaik-baik umat yang dilahirkan
bagi (faedah) umat manusia, (kerana) kamu menyuruh berbuat segala perkara yang baik
dan melarang daripada segala perkara yang salah (buruk dan keji), serta kamu pula
beriman kepada Allah (dengan sebenar-benar iman). Dan kalaulah Ahli Kitab (Yahudi
dan Nasrani) itu beriman (sebagaimana yang semestinya), tentulah (iman) itu menjadi
baik bagi mereka. (Tetapi) antara mereka ada yang beriman dan kebanyakan mereka:

orang-orang yang fasik.” (Surah ali ‘imran ayat 110)

Sidang Jemaah yang dirahmati Allah,

Selain daripada itu, insan rabbani ialah mereka yang sepanjang masa tekun dan gigih
beribadah kepada Allah SWT. Golongan ini pada siang harinya tekun dan gigih bekerja
ibarat seorang pemuda yang tangkas menunggang kuda perang pada siang hari dan
pada malam harinya tidak lekang dengan ibadah malamnya. Sifat ini sepertimana yang

disebut dalam satu ungkapan;

Maksudnya: “(Mereka) seperti rahib yang beribadah pada malam hari, dan (seperti)

pahlawan pada waktu siangnya”.

Para jemaah sekalian, marilah kita sama-sama mempersiapkan diri sebagai insan
rabbani sepertimana ciri-ciri yang disebutkan tadi dan ingatlah firman Allah SWT yang
berbunyi:

Maksudnya: “Dan (Tuhan berfirman lagi): Sekiranya penduduk negeri itu, beriman serta
bertagwa, tentulah Kami akan membuka kepada mereka (pintu pengurniaan) yang

melimpah-limpah berkatnya, dari langit dan bumi. Tetapi mereka mendustakan (Rasul

Kami), lalu Kami timpakan mereka dengan azab seksa disebabkan apa yang mereka
telah usahakan.” (Surah al-A’raf ayat 96)

Justeru, inilah tanggungjawab kita bersama. Masing-masing memainkan peranan yang
sangat besar dalam membentuk insan rabbani. Bermula dari diri sendiri, keluarga, jiran,
dan masyarakat seluruhnya. Sesungguhnya dengan wujudnya ummah rabbani, Negara

harmoni sepertimana firman Allah SWT:

Maksudnya: “Demi sesunggquhnya, adalah bagi penduduk negeri Saba’, satu tanda
(yang membuktikan kemurahan Allah) yang terdapat di tempat tinggal mereka, iaitu: dua
kumpulan kebun (yang luas lagi subur), yang terletak di sebelah kanan dan di sebelah
kiri (kampung mereka). (Lalu dikatakan kepada mereka): "Makanlah dari rezeki
pemberian Tuhan kamu dan bersyukurlah kepadaNya; (negeri kamu ini adalah) negeri
yang baik (aman dan makmur), dan (Tuhan kamu adalah) Tuhan yang Maha

Pengampun!.” (Surah Saba’ ayat 15)

Ya Allah! Kurniakanlah kepada kami kesejahteraan, keamanan,
keselamatan serta lindungilah kami daripada bala bencana dan wabak
penyakit berbahaya khususnya Covid-19.

Ya Allah! Jadikanlah kami dan keturunan kami orang-orang yang istigamah
mendirikan solat secara berjemaah. Sesungguhnya hanya kepada-Mu jua
Ya Allah, tempat kami mengadu dan memohon pertolongan.

